
MARIO OUTEIRO LOGRA QUE A COLECCIÓN ÁLVARO GIL VOLTE AO MUSEO PROVINCIAL DE LUGO PARA QUEDARSE DEFINITIVAMENTE 
O responsable de Cultura da Deputación chega a un acordo cos herdeiros de Álvaro Gil para que o Museo Provincial merque as 40 pezas de ourivería en litixio dende hai 14 anos por un importe total de 2.346.000 euros
“Recuperamos para o desfrute do pobo un destacado tesouro do patrimonio material galego que nunca debeu ter saído de Lugo”, destacou Mario Outeiro
Lugo, 19 de xuño de 2014. O responsable de Cultura e Turismo da Deputación de Lugo, o nacionalista Mario Outeiro, ven de acadar un acordo cos herdeiros de Álvaro Gil para que as pezas da súa importante colección de ourivería volten ao Museo Provincial de Lugo e pasen a formar parte dos fondos propios do museo mediante a adquisición por parte da Deputación de 40 pezas datadas entre o 1.800 a.C. e o 400 d.C., entre elas os Torques de Burela e Viveiro e o Carneiro Alado, emblemas durante 4 décadas da colección do Museo Provincial de Lugo e que saíran do Museo en outubro do ano pasado despois dunha sentenza xudicial do Tribunal Supremo que outorgaba a titularidade da colección á familia Álvaro Gil. 
Mario Outeiro afirmou que a adquisición destas pezas por parte da Deputación é “unha magnífica noticia para a cidadanía lucense xa que recuperamos como patrimonio público para desfrute do pobo un destacado tesouro do patrimonio material galego” e destacou “a importancia a nivel cultural e turística destas pezas para a cidade de Lugo”. 
O responsable do Museo Provincial e da área de Cultura da Deputación tamén lembrou que con este acordo final, que xa foi asinado pola familia Álvaro Gil e que a institución provincial levará ao pleno do vindeiro martes, “ponse fin a 14 anos de litixio xudicial e de desencontros entre a Deputación e a familia Álvaro Gil, iniciados no ano 1999 cando gobernaba Francisco Cacharro Pardo”. 

O regreso, de xeito definitivo, ao Museo Provincial das 40 pezas que forman esta importante colección de ourivería está previsto para antes de que remate o verán. Trátase torques, pulseiras, adornos de pelo e arracadas, fundamentalmente de ouro, que foron declaradas Ben de Interese Cultural o 23 de outubro de 2013, un día antes do levantamento do seu depósito no Museo Provincial para evitar deste xeito que puideran ser vendidas ou sacadas do Estado español. 

Aforro de máis de 4 millóns de euros

Mario Outeiro destacou que con este acordo dase por rematada unha negociación “longa e intensa” coa familia Álvaro Gil, encetada no mes de xuño de 2013 trala sentenza do Tribunal Supremo que determinaba a titularidade dos bens en litixio en favor dos herdeiros de Álvaro Gil e obrigaba ao pagamento das custas procesuais por parte do ente provincial. O responsable de Cultura da Deputación dixo que as negociacións coa familia foron levadas a cabo cunha “total discrección” pero cunha “total transparencia de cara á oposición, que estivo sempre informada dos pasos dados, tanto dos acordos como dos desacordos”. De feito, esta mesma mañá o Partido Popular foi convocado a unha Xunta de Portavoces para informalos dos termos do acordo acadado. 
Mario Outeiro destacou tamén que grazas a este acordo conséguese un aforro de máis de 4 millóns de euros, xa que a familia reclamaba inicialmente 5 millóns de euros polas pezas máis 2,7 millóns de euros por danos e prexuizos. Finalmente, o prezo de compra por parte da Deputación será de 2.346.200 euros. 
Pago de 2.346.200 euros en cinco anualidades
O prezo de adquisición quedou fixado na proposta feita pola Deputación aos herdeiros de Álvaro Gil baseada nun informe de valoración encargado a Eduardo Ramil Rego, taxador independente membro da Asociación de Peritos Xudiciais e especializado en Arqueoloxía e Antigüidades e que estableceu o prezo da totalidade da colección en 2.346.200 euros, moi por debaixo dos case 5 millóns de euros que pedía a familia Álvaro Gil. 
O acordo establece ademais que a colección completa será posta a disposición da Deputación Provincial nun prazo máximo de sete días desde a sinatura do contrato definitivo, pero que o pago desa cantidade económica faráse en 5 prazos en anualidades que van ata o 2018, a razón de 99.608 euros neste ano 2014, 656.648 euros en 2015, 633.284 euros en 2016, 606.364 euros en 2017 e 350.296 euros en 2018. 

Asemade, a Deputación aboará as cantidades debidas en concepto de custas e gastos xudiciais derivados dos procedementos relacionados coa colección, tal como establecía a sentenza do Tribunal Supremo, ata unha cantidade máxima de 600.000 euros. A cambio, os herdeiros de Álvaro Gil renuncian a indemnización algunha por danos e prexuizos polos anos que a colección estivo depositada no Museo Provincial. 

Seguirán no Museo 19 cadros da colección pictórica Álvaro Gil
A colección de ourivería adquirida voltará deste xeito á sala número 8 do Museo Provincial de Lugo, coñecida como Sala do Tesouro, da que saíu en outubro do ano pasado. Esa sala foi precisamente inaugurada polo propio Álvaro Gil no ano 1974, ampliándoa con máis depósitos ata o 1980. A colección Álvaro Gil aliméntase fundamentalmente da colección de Ricardo Blanco Cicerón, que á súa vez tamén se compoñía da colección de José Villaamil y Castro, e unha serie de pezas que o propio Álvaro Gil engadiría, como o Carneiro Alado. 
A maiores, continuarán no Museo Provincial 19 cadros da colección pictórica de Álvaro Gil, depositados no Museo de Lugo, en concreto 6 cadros de Xesús Corredoira expostos permanentemente na sala número 17 e 12 cadros de pintura catalana e 1 de Dionisio Fierros gardados en almacén e que quedaron fóra da negociación, centrada exclusivamente na colección de ourivería.  

